21 augustus 2005

dertiende sondag in koninkrykstyd

liturgiese voorstel

Fokusteks:
Genesis 41
Ander tekste: 

Psalm 124; Romeine 12:1-8; Matteus 16:13-20; Eksodus 3:1-15

Inleiding

Kommentare beklemtoon die magteloosheid en onvermoë van die magtige farao teenoor die insig en wysheid van Josef as die figuur wat historiese vorm aan God se verbeelding gee. Die kennis en wysheid van God (Jesus Christus) staan dus teenoor die radeloosheid en valse kennis van magtiges. Die liturgie moet uitdrukking gee aan God se verrassende verlossingsplan wat teenoor die skynbare arrogansie en mag van aardse verlossers staan. Die Messiaanse tekste in Jesaja (11, 42, 53) gee mooi uitdrukking hieraan. Daar kan in die liturgie gespeel word met die mag van konings en heersers en die mag van `n skynbaar magtelose God wat kom as `n kind en sterf aan `n kruis en daarmee `n alternatiewe wêreld en lewe van geloof, hoop en liefde moontlik maak! 

GOD VERSAMEL ONS VOOR HOM

Drumpelgebed

Die volgende gedig van Lina Spies kan gelees word:

Noudat elke jaar

die sterfjaar van `n geliefde is

staan ek voor God se en onontkombaar

die wete van ons eindigheid, 

troon

terwyl die some van sy kleed

die aarde vul

en wat ek daarvan sien 

is net `n vuurhoutjie se gloed.

Swygend voor die misterie van lewe en dood

lê ek my laaste sekerhede af

en weet getroos dat mens

net stamelend van Hom kan praat:

Hy is die Skepper van die heelal. Jesaja 6  Uit: Duskant die einders

Sang

Lied 197:1, 2  “Wonderbare koning, heerser oor die skepping”

Votum

Moontlike alternatiewe votum

Die Gees van die Here sal op Hom rus:

die Gees wat wysheid en insig gee,

die Gees wat raad en sterkte gee,

die Gees wat kennis verleen

en eerbied vir die Here.

Die takkie sal vreugde vind 

in die diens van die Here.

Hy sal nie regspreek

volgens uiterlike skyn nie

en nie oordeel volgens hoorsê nie.  Jesaja 11:2-3 

Aanvangswoord 

Begin die diens met die woorde: “God het ons hier voor Hom saamgebring.” Indien ander woorde gekies word, bly dit belangrik dat die gemeente daaraan herinner word dat God die leiding neem met die saamroep van die erediens. ’n Erediens is nie ons skepping nie, maar God wat deur sy Woord werk.  

Die formule kan verder soos volg uitgebrei word om die gemeente se aandag na die koninkryk te lei:

Voorganger:
God het ons (hier) voor Hom saamgebring in die Naam van Jesus, die Christus.

Gemeente: 
Aan Hom wat op die troon sit, behoort die lof en die eer.

Voorganger
Mag sy Naam geheilig word.
Gemeente:
Mag sy Koninkryk kom.
Voorganger: 
Mag sy wil op aarde geskied soos in die hemel.
Gemeente:
Aan Hom behoort die heerlikheid en die krag tot in alle ewigheid.
Uit Matteus 6; Openbaring 5:13

Seëngroet

Voorganger: 
Genade vir julle en vrede van God ons Vader en Jesus Christus, ons Here.

Gemeente: 
Amen, en vrede vir jou.
Voorganger:
Amen.

Groet mekaar

Sê vir die gemeente om mekaar met die seën van die Here te groet. Hierdie ritueel stig die gemeenskap. Noem by geleentheid dat hierdie onderlinge groet in God Drie-enig se naam die klem steeds plaas op God se groet. Ons groet mekaar met God se seën omdat ons glo dat God deur sy Gees in elkeen woon en werk.

Sang

Lied 202  “Prys Hom, die Hemelvors”. Hierdie lied gaan uit van die gedagte van Jesus se heerskappy en raak by voorbaat verskeie liturgiese momente aan. Uit die Sionsgesange kan Lied 167 of Lied 151 van pas wees as liedere wat Jesus se heerskappy in historiese verband besing.    

Aanbiddingslied as antwoord (gemeente sit)

Lied 214:1-3  “Here, ons sal U loof”

diens van die water

Verbondsvernuwing 

Die genade en wysheid van God word juis in die kinderdoop geïllustreer. God verbind Hom onvoorwaardelik aan mense, selfs voordat hulle dit begryp! Wie kan sulke liefde verstaan of kleinkry? Lukas 10:21-24 kan op die punt gelees word. “Ek prys U, Vader, Here van hemel en aarde, dat U hierdie dinge vir slim en geleerde mense verberg het en dit aan eenvoudiges bekend gemaak het. Ja, Vader, so was dit u genadige bedoeling.” 

Verootmoediging

Kom ons bely ons hardkoppigheid, eiewilligheid en trots:

Lied 232:1, 2 “Diep, o God, diep neergeboë”/NSG 60 

Vryspraak

Ons word gered deur `n skynbare magtelose en onaansienlike God! Min gedeeltes gee mooier aan hierdie paradoks uitdrukking as Jesaja 53.

Wie sal ons glo as ons hiervan vertel?

Wie sal die mag van die Here hierin kan raaksien?

Die dienaar was soos `n loot

wat voor die Here uitspruit,

soos `n plant wat wortel skiet

in droë grond.

Hy het nie skoonheid of prag gehad

dat ons na hom sou kyk nie,

nie die voorkoms dat ons

van hom sou hou nie.

hy was verag en deur die mense verstoot,

`n man van lyding

wat pyn geken het,

iemand vir wie die mense

die gesig wegdraai.

Hy was verag,

Ons het hom nie gereken nie.

Tog het hy ons lyding op hom geneem,

Ons siektes het hy gedra …

Oor ons oortredings is hy deurboor,

oor dns sondes is hy verbrysel;

die straf wat vir ons vrede moes bring,

was op hom,

deur sý wonde 

het daar vir ons genesing gekom.  Jesaja 53:1-5

Kort dankgebed

Lofliedere

Lied 198:1-3  “God is my lied”/NSG 20 

Lied  200:1, 3  “U goedheid, Heer”/NSG 43 – let veral op die woorde van vers 3

Diens van die Woord

Gebed vir die opening van die Woord

Begin die gebed met  Psalm 119:97-104.
Skriflesing

Volg die ekumeniese gebruik om die tekste in volgorde te lees: Ou Testament; Psalm (word waar moontlik gesing of ’n ander voorganger voorgelees); Nuwe Testament; Evangelie. Indien sekere teksgedeeltes elders in die diensorde gebruik word, kan dit hier weggelaat word.

Sing ’n halleluja na die voorlesing uit die briewe. Lied 189; 206; 218; 228; 204

Sing ’n gepaste lied na die laaste Skriflesing.  Sien voorstelle by elke Sondag. 

Kindertyd

Ken jy ’n boelie? Wat is ’n boelie?  Wat maak boelies aan jou?  Watter verweer het jy teen ’n boelie? Gesels.  Magtige mense tree maklik soos boelies op. Watter verweer het ons teen hulle? God is sterker as enige boelie ...

Prediking

Respons van die gemeente

Benut een van die volgende opsies:

· Die gemeente sing hul antwoord op die Woord uit enige gepaste lof- en danklied wat God antwoord. 

· ’n Vrye gebed

· ’n Belydenisverbintenis word voorgehou en ’n paar oomblikke van bepeinsing word toegelaat.

Diens van die tafel

Voorstel 1

Die tafeldiens behoort elke Sondag vanaf die nagmaalstafel gelei te word sodat die sigbaarheid daarvan uitgewys word. 

Gereedmaak van die tafel en offergawes

Die offergawes kan beskou word as deel van die gereedmaak van die tafel aangesien die middele vir die nagmaal hieruit voorsien is. Die gemeente word uitgenooi om iets van hulleself te gee soos Christus Homself vir ons gegee het. Ons offer word ook teken van ons een​​-wees met Hom in die nagmaal.

’n Gesin wat vooraf gevra is, bring brood en wyn na die nagmaalstafel.

Vredeshandeling (opsioneel)

Die vredesgroet word onderling verwissel. Gee mekaar ’n handdruk met die groet: “Vrede vir jou.”

Nagmaalgebed

Opmerkings oor die gebruik van die nagmaalgebed.

· Omdat baie gemeentes dit prakties onuitvoerbaar vind om elke Sondag nagmaal te gebruik, kan sommige elemente van die tafeldiens op sulke Sondae weggelaat word. Dié elemente word met ’n asterisk aangedui.

· Met die oog op die toe-eiening wat in hierdie fase van die koninkrykstyd belangrik is, word die klassiek-gereformeerde nagmaalgebed gereeld gebruik omdat ons ons daardeur verlustig in God se “groot dade” soos wat deur die Woord betuig word. Let op dat die aanvangsgedeelte van die gebed melding maak van drie hoofdade van God: die skepping, die bevryding en leiding van Israel en die verlossing deur Christus Jesus.  Die laaste loop oor in die lof van Jesus.

· Die bewoording hoef nie slaafs nagevolg te word nie. Dit is wenslik om gedagtes of woorde uit elke Sondag se leesrooster te neem en dit in die gebed in te werk.

· Die vaste elemente by die diens van die tafel behoort elke Sondag gebruik te word ter wille van die ekumeniese aard daarvan en om die betekenis daarvan deur herhaling in te skerp: die sanctus (“Heilig, heilig, heilig …”) en die Agnus Dei (Lam van God).

Voorstel 2

Romeine 12 kan by die nagmaalstafel gelees word. Die verband tussen die kerk as die liggaam van Christus en die gebeure by die nagmaal spreek vanself. Die kerk as liggaam van Christus beteken dat die kerk die liggaam is van die gekruisigde, opgestane en verhoogde Christus wat nie losgemaak kan word van  konkrete manlike en vroulike getuies nie. Die kerk is `n nie-hiërargiese gemeenskap geskep uit mense wat meestal magteloos, gering en weerloos in die publieke sfeer is. Dié betrokke teks maak duidelik dat Christus se liggaam opgebou uit is verskillende mense, met verskillende gawes wat in diens van mekaar `n nuwe gemeenskap vorm wat nie deur gewone politieke strategieë lojaliteit en steun wen nie, maar deur self gebreek te word en as gawe aan `n honger wêreld uitgedeel te word.

Verbintenislied

Lied 304:1-3  “Voor U kom ons, u kinders, staan”

Voorbidding

Geloofsbelydenis

Psalm 24 is `n geloofsbelydenis en kan hier responsories gebruik word. 

Voorganger:
As die Here ons nie gehelp het nie,

 
dit moet ons ons bely,


as die Here ons nie gehelp het nie


toe mense ons aangeval het,


dan het hulle ons lewendig verslind


toe hulle woede teen ons ontvlam het;


dan het die waters ons weggespoel


en die vloed ons oorweldig;


dan het die skuimende waters 


ons oorweldig.

Gemeente: 
Aan die Here kom die lof toe.

Liturg: 
Hy het nie toegelaat 


dat ons hulle prooi word nie.

Gemeente: 
Ons is bevry soos `n voël


uit die wip van `n voëlvanger;


die wip het gebreek en ons was vry!

Almal: 
Ons hulp kom van die Here


wat hemel en aarde gemaak het.

Dankoffers  

Uitsending

Wet (as riglyn vir die lewe) 

Myns insiens lê die saligsprekinge die helderste verband tussen die wet en die wysheid van God (in Christus) en die gemeente kan dus met die woorde van Matteus 5:3-12 uitgestuur word.

of



As alternatief kan die verband tussen die wet en die wysheidstradisies in die Ou Testament ook hier benut word.  Spreuke 2 kan byvoorbeeld gedeeltelik of in die geheel gelees word:

My seun (en dogter) neem aan wat ek jou sê,

Maak wat ek jou voorskryf jou eie,

hou jou ore oop vir die wysheid,

span jou in om te verstaan …    vers 1-2

Dit is die Here wat die wysheid gee,

uit sy mond kom die kennis en die insig.

Hy laat eerlike mense sukses behaal

en Hy beskerm dié wat onbersipelik lewe.

Hy sien toe dat reg geskied,

Hy hou wag oor die pad van sy troue dienaars.

As jy aanneem wat ek jou sê,

sal jy insig kry in wat regverdig en billik is

en sal jy op die goeie pad bly …   vers 6-9

Loop jy liewer die pad 

van die goeie mense,

bly op die paaie van die regverdiges,

want die opregtes sal die land bly bewoon,

dié wat onberispelik leef,

sal ongehinderd gelaat word,

maar slegte mense sal weggevee word

uit die land,

bedrieërs sal uitgeroei word.   vers 20-22

Slotsang

Lied 251:1-3  “Salig is die wat arm voor God is”/NSG 54

Seën 

Die genade van ons Here Jesus Christus

– dié Wysheid en Kennis van God

gaan saam met jou.  Amen

PREEKSTUDIE – GENESIS 41

Teks en konteks 

In die vorige week se gedeelte is gesê dat Genesis 40 deel vorm van die binnestorie/binneverhaal in die Josef-sage. Dit vorm deel van die groter geheel en kan nie werklik op sy eie staan nie. Dieselfde is ook waar van hoofstuk 41. Genesis 41 is `n interessante verhaal, tog kan dit nie in isolasie gesien word van die uiteindelike pad wat God met Josef gestap het nie. Josef word hier aangestel as onderkoning in Egipte; `n baie belangrike man wat vir baie `n seën sou wees. Dit is die eerste stap van verhoging van Josef. God verhef hom weer na sy vernedering (Van Selms). Hierdie hoofstuk is ook `n deurgangshoofstuk. Dit maak egter nie dat die boodskap van Hoofstuk 41 onbelangrik is nie. Genesis 41 is baie duidelik deel van die heilsgeskiedenis van Israel. Woord teen die Lig II/3 verduidelik die ontleding van die teks baie goed. Lees dit gerus as agtergrond.  

41:1-15:  Die droom van die farao en hoe Josef uit die tronk gehaal is om die droom te verklaar.

41:16-36:  Staan in die middel van die verhaal, maar word ook die middelpunt van die verhaal. Hier word die uitleg van die droom gedoen. Die farao is baie bly oor die uitleg (v 37), stel Josef aan oor die hele Egipte en gee hom baie voorregte en mag (41:39-47). In hoofstuk 41:47-57 word die uitkoms vertel van die droom en Josef se bestuur van die land se bronne. 

In die gedeelte blyk dit dat heelwat Egiptiese name en terme gebruik word. Tog, as Josef sy kinders name gee, kom dit uit die Israeliese tradisie. Hy erken dus sy afkoms en hiermee moontlik ook sy toekoms. Hy word wel onderkoning, maar dit laat hom nie sy mense verloën nie. Ek dink hierdie waarneming het waarde vir die prediking. 

Die droom van die farao is `n belangrike deel van die verhaal en dit dra ook by tot die betekenis van die hoofstuk. Die feit dat dit die farao is wat droom, is vir die skrywer belangrik. Koningsdrome het in die Nabye- Ooste `n groot rol gespeel. Die koning wat vir die welvaart van die land verantwoordelik was, het in `n besondere verhouding met sy eie god gestaan. Hy was ook die middelaar en kon goddelike aanwysinge ontvang. Dit is verder belangrik dat die farao sy droom by die Nyl ontvang het. Dit het die staatspolitieke betekenis van die droom aangedui. Egipte was `n geskenk van die Nyl (Jes 19).  

Soos in die vorige hoofstuk is die boodskap van die verhaal hier ook dat God in beheer is en mense gebruik om sy koninkryk te laat kom. Josef is totaal afhanklik van God en hy wys dit ook. God is op pad met die geskiedenis en by sy plan is ander gelowe en heidene ingesluit. 

Daar is `n duidelike tematiese lyn dat Josef bely God is in beheer en dat Hy die een is wat wysheid gee, drome uitlê, seer genees en aan die mens voorsien (41:16, 25, 28, 32, 51 en 52). Josef huiwer nie om aan God die eer te gee nie. Hy gee alle erkenning aan die Here. Baie uitleggers is van mening dat dit `n teken is van God se seën vir Josef omdat hy gehoorsaam was. Dit sou seker nie verkeerd wees om af te lei dat Josef werklik geseënd is omdat hy die hele tyd al die eer aan God gegee het nie. Indien jy egter die hele boodskap bou op sulke afleidings, loop dit gevaar om die groter prentjie van die vertelling te mis. Ek dink dat die skopus van die hoofstuk daarin lê dat God wel in beheer is en dat Hy in sy voorsienigheid juis mense (gelowiges) gebruik om sy uiteindelike doel te bereik. Dit is ook vir my duidelik dat God ook ongelowiges gebruik om sy doel te bereik. Hier het God vir Josef na `n vreemde land gestuur sodat daar uitkoms sal wees vir sy volk in die tye van hongersnood, maar nie net vir Israel nie ook vir al die ander omliggende volke.

Deur die hele verhaal tree Josef deurgaans met respek teenoor die farao en sy gebruike op. Hy word daarvoor beloon deur tot onderkoning te vorder. Tog word hy nie ten volle opgesluk deur die Egiptiese kultuur nie. Hy behou sy tradisie (let op name van kinders ) en natuurlik sy godsdiens.

Preekvoorstel

Skriflesing: Genesis 41:16-41, 53-57

Van my kinderjare af het die gedeelte in die Bybel my baie gefassineer. Ek onthou nog hoe die verhaal in die Kinderbybel vertel is en hoe ek in my gedagtes altyd die vet koeie en die maer koeie gesien het. Dit is regtig `n mooi storie. Hoe Josef uit die tronk gehaal is nadat die skinker hom later onthou het. Hoe hy die eer aan God gee en dan die droom uitlê. Genesis 41 is inderdaad `n mooi storie met `n mooi einde. Tog het die hoofstuk `n kragtige boodskap vir elkeen wat wil luister. 

1.  God gebruik ons as gelowiges daagliks om sy plan tot uitvoering te bring!

Is dit  nie treffend hoe Josef vir die farao met respek behandel nie? Hy kon so maklik vir die farao gesê het:  Ek sal nie vir `n heidense koning `n droom uitlê nie. Ek buig ook nie vir `n mens nie. As hy so sou optree, sou hy sekerlik nie verkeerd wees nie. Die gevaar het egter bestaan dat hy God se plan met Israel kon beïnvloed.

In plaas daarvan dat Josef opstaan en vir die farao sê: “My God, die God van Israel, is die enigste God”, hou hy homself nederig en is aan die vreemde koning gehoorsaam. Wat het hy bereik? Hy het die guns en vertroue van die vreemde heidense koning gewen. En omdat hy respek betoon het aan die heidense koning (let wel hy het hom nie aanbid nie slegs gerespekteer), is hy beloon. Hy wen die koning se vertroue en die koning gee hom weer `n belangrike pos in die regering. Natuurlik het die koning moontlik sy eie motiewe gehad. Wat vir hom belangrik sou wees, is dat sy koninkryk die hongersnood sou oorleef en dat hy wat die farao is die eer daarvoor sou ontvang. Maar hy leer om die jong man te vertrou en stel hom aan om die projek te bestuur. 

Dit is verstommend om te besef dat ons optrede teenoor vreemdes, teenoor ander gelowe, teenoor die regering van die dag, uiters belangrik is. Dit sou ons toekoms kon bepaal soos dit Israel se toekoms bepaal het. Wat jou nog meer laat besef hoe belangrik ons optrede is, is dat God dit wil gebruik. Ja, God sou sekerlik ander metodes gebruik as ons, maar dit is in sy plan ingeskryf. Hy maak staat op die optrede van sy volgelinge om sy plan tot uitvoering te bring. 

Dit is eintlik skrikwekkend om dié groot waarheid te besef. God gebruik ons optrede teenoor ander om sy saak te bevorder. As gelowiges is ons optrede teenoor mense wat anders glo, belangrik. Dit is belangrik dat ons mense in gesagsinstansies, soos die regering, met die nodige respek sal behandel. Die toekoms van die Christendom kan dalk net hiervan afhang. Dit is wat God van ons vra. Dit beteken natuurlik nie dat ons nou vreemde gode moet aanbid nie. Nee, dit is nie respek nie. Dit is oorgawe.

2.  As God vir sy volk sorg,  wil Hy ongelowiges ook by sy sorg insluit.

Ons moet ook hier raaksien dat Josef se verantwoordelike bestuur en eerlikheid direk daarvoor verantwoordelik was dat die koning hom vertrou en deur hom vir Israel sorg in die tyd van hongersnood. So was sy optrede teenoor die heidense koning uiters belangrik. God sou die optrede van Josef gebruik om vir sy eie mense te sorg.

God het egter ook die heidense land gebruik om vir sy mense te sorg, maar so ook vir die wêreld. Dit is duidelik dat God ook vir die res van die wêreld wil sorg en nie net vir Christene nie. In die hoofstuk is daar baie volke wat van die hongersnood gered is deur die uitlê van die droom van die farao. Verskillende volke kon by Josef kom kos koop en so gered word. God sorg so vir die wêreld, sodat sy kinders kan oorleef.  God se weg met ons hou ook dikwels seëninge vir die ongelowiges in. Christus het mos later gesê: “Hy laat immers sy son opkom oor slegtes en goeies ...” Wanneer God vir Abraham roep, het Hy die seën van die nasies in gedagte.

Kinders van God behoort die seën te wees wat God vir die wêreld het. Dit alles sodat God se doel uiteindelik bereik kan word.

